Питирим Сорокин — Коми Республикалӧн символ

«Питирим Александровичлӧн олан туй — тайӧ медбур пример сыын, мый вермӧ шедӧдны ылі сикт-грездын чужлӧм морт, коді пуктӧ ас водзӧ торъя мог да зіля сійӧс шедӧдӧ. Тайӧ том йӧзлы пример, мый миян муын эмӧсь и лоасны на йӧз, кодъясӧн вермас гӧрдитчыны Россия да став мирыс», - шыӧдчис Республикаса юрнуӧдысь Вячеслав Гайзер Коми Республикаын чужлӧм мортлы, став мирын нималана социолог Питирим Сорокинлы памятник кыпыда восьтігӧн. Скульптурасӧ сувтӧдісны Питирим Сорокин нима Сыктывкарса канму университетлӧн медшӧр корпус водзын.

Дінмуса юрнуӧдысь аттьӧаліс социологлысь писӧ Сергей Сорокинӧс батьлысь наследие видзӧмӧ пай пуктӧмысь да скульптор Андрей Ковальчукӧс памятник вӧчӧмысь. Вячеслав Гайзер торйӧн пасйис, мый памятник лӧсьӧдӧмын участвуйтісны наукаса, творческӧй интеллигенция, «Коми Войтыр» ӧтмунӧм, бизнес-ӧткотыръяс да республикаса уна олысь. «Стӧч татшӧм йӧзкостса отсӧгыс висьталӧ сы йылысь, мый Питирим Сорокин — тайӧ миян коми мулӧн аслыссяма символ», - висьталіс Вячеслав Гайзер.
